
KIRISH (fanlari doktori (DSc) dissertatsiyasi annotatsiyasi)

Dissertatsiya mavzusining dolzarbligi va zarurati. Uzoq davom etgan 

COVID-19 pandemiyasidan so‘ng global iqtisodiy o‘sish sekin sur’atda bo‘lsa-da, 

barqarorlik kasb etmoqda. Global inflatsiya darajalari bir-biriga yaqinlashib, bu 

tendensiya umumiy inflatsiyaning pasayishiga yordam bermoqda. Shu bilan birga, 

rivojlanayotgan davlatlar iqtisodiyotida tovar ishlab chiqarish va ta’minot 

zanjiridagi uzilishlar, ayniqsa yoqilg‘i xom-ashyosi bilan bog‘liq muammolar, iqlim 

o‘zgarishi va geosiyosiy vaziyatning keskinligi iqtisodiy prognozlarning 

pasayishiga olib kelmoqda. Xalqaro valyuta fondi ma’lumotlariga ko‘ra, 2024 va 

2025-yillarda 3,2 foizlik o‘sish prognozi o‘zgarishsiz qolgan, 2023-yilda 6,7 foizni 

tashkil etgan global inflatsiya darajasi 2024-yilda 5,8 foizga va 2025-yilda 4,3 foizga 

tushishi kutilmoqda.1 Rivojlangan mamlakatlar inflatsiyani tezroq nazoratga olishi 

mumkin bo‘lsa-da, rivojlanayotgan iqtisodiyotlarda bu jarayon davomiyroq bo‘lishi 

mumkin. Shu bilan birga, xizmatlar sohasidagi inflatsiyaning yuqori darajada 

saqlanib qolayotgani tarkibiy, fiskal va monetar siyosatni yanada moslashtirishni 

talab etadi.

Jahonning yetakchi ilmiy va oliy ta’lim tashkilotlarining tadqiqot 

yo‘nalishlarida fiskal va monetar siyosat muammolarini tadqiq qilishga 

bag‘ishlangan fundamental tadqiqotlar olib borilmoqda. Mazkur ilmiy tadqiqot 

ishlarida fiskal va monetar siyosatning bir-biriga mosligini tahlil qilish, inflatsiyani 

jilovlash uchun fiskal va monetar siyosatning hamkorlik strategiyalarini ishlab 

chiqish kabi masalalar ochib berilgan. Biroq, uzoq muddatli fiskal va monetar 

siyosatning o‘zaro ta’sir mexanizmlari, xalqaro moliyaviy va raqamli 

integratsiyaning fiskal va monetar siyosatni muvofiqlashtirishga ta’siri, fintech va 

markaziy bank raqamli valyutalarining fiskal va monetar siyosatga ta’siri yetarli 

darajada o‘rganilmagan. Xususan, budjet taqchilligi va davlat qarzining 

iqtisodiyotga ta’sirini baholash, bu sohada sun’iy intellekt va katta ma’lumotlardan 

foydalanish imkoniyatlarini tadqiq etish, fiskal siyosat vositalarining monetar

international Monetary Fund. 2024. World Economic Outlook: Policy Pivot, Rising Threats. Washington, DC. 

